
“Ijtimoiy-gumanitar fanlarning dolzarb 

muammolari” elektron jurnali 2020-yil  

6-avgust kuni 1368-sonli guvohnoma bilan 

davlat ro‘yxatiga olingan. 

Tahririyat manzili: 

100070. Toshkent shahri, Yakkasaroy 

tumani, Kichik Beshyog‘och ko‘chasi, 

70/10-uy. Elektron manzil: 

scienceproblems.uz@gmail.com 

Bog‘lanish uchun telefon: 

(99) 602-09-84 (telegram). 

KIRISH 

Mavzuning dolzarbligi va muammolari. Bugungi kunda dunyo boʻylab diniy ekstremizm 

va radikalizm tahdidlari kuchaydi. Bu jarayon internet va ijtimoiy tarmoqlar orqali 

tarqatilayotgan noqonuniy diniy mazmundagi materiallar tufayli yanada murakkablashmoqda. 

Oʻzbekiston ham ushbu muammoga qarshi kurashni kuchaytirish yoʻlida qator chora-

tadbirlarni amalga oshirmoqda. Shunga koʻra  Oʻzbekiston Respublikasi Maʼmuriy javobgarlik 

toʻgʻrisidagi kodeksning 184-2-moddasi hamda Oʻzbekiston Respublikasi Jinoyat kodeksining 

244-3-moddasida diniy mazmundagi materiallarni qonunga xilof ravishda tayyorlash, saqlash 

yoki tarqatish jinoyati uchun javobgarlik belgilangan.  

ADABIYOTLAR TAHLILI VA METODOLOGIYA 

Jinoyat obyekti – bu jinoiy tajovuz qaratilgan va ana shu tajovuz orqali unga  

zarar yetkazilishi mumkin boʻlgan Jinoyat kodeksi bilan qoʻriqlanadigan ijtimoiy  

munosabatlardir. [3; b.139.]. 

Jinoyat obyekti yordamida jinoyat huquqining ijtimoiy-siyosiy mazmuni, tajovuz qilish 

ijtimoiy xavfliligining xarakteri aniqlanadi [4; b.55..]. 

Hozirda jinoyat obyekti toʻgʻrisidagi ilmiy va oʻquv adabiyotlar jinoyat obyektini 

umumiy, maxsus (turdosh), bevosita turlarga boʻlish mustahkam oʻrin olgan” [5; b.161]. 

G.N.Borzenkov “Jinoyat subyekti – bu qasddan yoxud ehtiyotsizlikdan jinoyat qonunida 

koʻzda tutilgan ijtimoiy xavfli qilmishni sodir etgan taqdirda jinoiy javobgarlikka tortilishi 

mumkin boʻlgan shaxs” – deb taʼrif bersa [6; b.213.], A.V.Arendarenko bu haqda shunday yozadi: 

“Jinoyat subyekti – jinoiy javobgarlik yoshiga yetgan, aqli raso jismoniy shaxsdir” [7; b.121.]. 

Jinoyatning subyektiv tomoni – shaxsning oʻzi sodir etgan ijtimoiy xavfli qilmishga va 

uning oqibatlariga uning ruhiy munosabatini ifodalaydi.[9; b.31.]. I.M.Tyajkova jinoyat 

subyektiv tomonini “jinoyat sodir etishga tayyorgarlik koʻrayotgan va (yoxud) uni sodir etgan 

shaxs ongida yuz bergan ruhiy jarayonlarni tavsiflovchi ichki mazmun” [6; b.246.]. sifatida 

baholaydi. V.I.Dineka esa, “jinoyat subyektiv tomoni – sodir etilgan jinoyat bilan bevosita bogʻliq 

boʻlgan shaxsning ruhiy faoliyati” [7; b.103.], deb yozadi. 

MUHOKAMA 

Diniy mazmundagi materiallarni qonunga xilof ravishda tayyorlash, saqlash, olib kirish 

yoki tarqatish jinoyatining tarkibi quyidagicha boʻladi: 

Diniy mazmundagi materiallarni qonunga xilof ravishda tayyorlash, saqlash, olib kirish 

yoki tarqatish (JK 244-3moddasi) Ushbu jinoyatning ijtimoiy  xavfliligi shundaki, diniy 

mazmundagi materiallarni tayyorlash va ularning nazorat qilinmaydigan muomalasi davlatdagi 

ijtimoiy barqarorlikni izdan chiqarishi, xususan, davlatning diniy mazmundagi va dinga oid 

boshqa axborotlarni ishlab chiqarish  va tarqatish, xorijda chop etilgan diniy adabiyotlarni 

Oʻzbekiston Respublikasi hududiga olib kirish va tarqatish (sotish), shuningdek, diniy 

tashkilotlar markaziy organlarining oʻz vakolatlarini amalga oshirishi ustidan nazoratni ham 

susaytiradi. Undan tashqari, diniy mazmundagi materiallarni qonunga xilof ravishda 

tayyorlash, saqlash, tarqatish maqsadida Oʻzbekiston Respublikasiga olib kirish nolegal diniy 

faoliyat (prozelitizm, yaʼni bir konfessiyaga mansub dindorlarni boshqasiga yoki boshqa 

missionerlik faoliyatiga jalb etish) kabi real xavfni vujudga keltiradi. Bu esa, oʻz navbatida diniy 

ekstremizm, aqidaparastlik va separatizmning yangi shakllari paydo boʻlishi xavfini tugʻdiradi. 

Soʻnggi yillarda mamlakatimizda bunday hollarning koʻpayganligi qayd etilmoqda.[1; b.26-27.]. 

Jinoyatning obyekti jinoyat tarkibining elementlaridan biridir. Har qanday jinoyat 

tufayli u yoki bu obyektga tajovuz qilinadi. Shuning uchun jinoyat obyektini toʻgʻri aniqlash 

jinoyatning huquqiy mohiyatini aniqlash, eng asosiysi, jinoyat obyektiga yetkazilgan zararga 

qarab, qilmishni toʻgʻri kvalifikatsiya qilish imkonini beradi. 

Jinoyat huquqi nazariyasida jinoyatning obyekti deganda, jinoyat qonuni bilan 

qoʻriqlanadigan ijtimoiy munosabatlar tushuniladi. Jinoyat qonuni bilan qoʻriqlanadigan har 

qanday ijtimoiy munosabat jinoyatning umumiy obyekti hisoblanadi. Masalan, Jinoyat kodeksi 

2-moddasida: “Jinoyat kodeksining vazifalari shaxsni, uning huquq va erkinliklarini, jamiyat va 

davlat manfaatlarini, mulkni, tabiiy muhitni, tinchlikni, insoniyat xavfsizligini jinoiy 

tajovuzlardan qoʻriqlashdan iboratdir”, -deyilgan [ 2; b.163.]. 

Jinoyatning turdosh (maxsus) obyekti jamoat xavfsizligini tartibga soluvchi, 

taʼminlovchi ijtimoiy munosabatlardir. Bevosita asosiy obyekti Oʻzbekiston Respublikasi 

qonunlarida belgilangan diniy mazmundagi materiallarni tayyorlash, saqlash, mamlakat 

hududiga olib kirish yoki tarqatish tartibiga rioya qilish sohasidagi ijtimoiy munosabatlar 

hisoblanadi [ 1; b.27.]. Bevosita qoʻshimcha obyekti esa, jamiyatdagi normal axloqiy muhit, 

fuqarolarning axloqiy va jismoniy sogʻligʻidir. Bundan kelib chiqib, jinoyatning predmeti diniy 

mazmundagi materiallar, yaʼni diniy maqsadga qaratilgan buyumlar, diniy adabiyotlar va 

axborot beruvchi boshqa materiallardir. 

Diniy mazmundagi predmetlar – ibodat uchun moʻljallangan bino va inshootlar (masjid, 

cherkov, sinagog, monastir, ibodat uylari va h.k.) va maxsus diniy taʼlimot berish, ibodat qilish 

va boshqa udumlar (choʻqintirish, nikohlash, janoza oʻqish va h.k.)ni amalga oshirish uchun 

zarur boʻlgan ashyolardir. 

Diniy adabiyotlarga diniy mazmundagi kitoblar, jurnal, risola va bosma ravishda chop 

etilgan boshqa materiallar kiradi. 

Diniy mazmundagi axborot beruvchi boshqa materiallar deganda, varaqalar, 

plakatlar, maxsus kalendarlar, diniy nashrlarning kseronusxalari, kino, foto, audio, video 

mahsulotlar, Internetdagi diniy saytlar va h.k. tushunilishi kerak. 

JK 244-3moddasida nazarda tutilgan jinoyatning predmetlarida diniy ekstremizm, 

separatizm, aqidaparastlik gʻoyalari boʻlmasligi kerak, aks holda qilmish ushbu modda bilan 

kvalifikatsiya qilinmaydi. Diniy ekstremizm, separatizm va aqidaparastlik gʻoyalari bilan 

yoʻgʻrilgan asarlar,kino, foto, audio, video mahsulotlar va boshqa materiallarni tayyorlash, 

saqlash, Oʻzbekiston Respublikasi hududiga olib kirish aybdorda ularni keyinchalik tarqatish 

maqsadining bor yoki yoʻqligidan qatʼi nazar, shuningdek, ularni tarqatish JK 244-1moddasi 

(Jamoat xavfsizligi va jamoat tartibiga tahdid soladigan materiallarni tayyorlash yoki tarqatish) 

yoki JK 246-moddasi (Kontrabanda) sifatida kvalifikatsiya qilinadi. 

Jinoyatning obyektiv tomoni gʻayriqonuniy ravishda diniy mazmundagi materiallarni 

tarqatish maqsadida qonunga xilof ravishda tayyorlash, saqlash, Oʻzbekiston Respublikasi 

hududiga olib kirish yoki tarqatishda ifodalanadi. JK 244-3moddasining tuzilishi maʼmuriy 

preyuditsiyaga ega boʻlib, aybdor shunday harakatlari uchun shaxs maʼmuriy javobgarlikka 

tortilganidan keyin bir yil ichida yana shunday qilmishni sodir etsa, jinoiy javobgarlikka 

tortiladi. Diniy mazmundagi materiallarni qonunga xilof ravishda tayyorlash deganda, bunday 

faoliyat yuritishga huquqi boʻlmagan shaxs tomonidan keyinchalik tarqatish maqsadida 

shunday materiallarni yaratish boʻyicha maqsadga muvofiq harakat qilinishi tushuniladi. 

Oʻzbekiston Respublikasining «Vijdon erkinligi va diniy tashki- lotlar toʻgʻrisida»gi Qonuniga 

muvofiq, diniy mazmundagi materiallarni ishlab chiqarish, eksport qilish, import qilish va 

tarqatish vakolati diniy tashkilotlarni boshqarish boʻyicha markaziy idoralarga berilgan, 

xususan, ushbu faoliyat yuritishga litsenziyasi boʻlgan idoralar diniy udumlarni amalga oshirish 

uchun zarur boʻlgan predmetlarni chop etish va tarqatish huquqiga egadirlar. 

Diniy mazmundagi materiallarni tayyorlash ushbu materiallarning bir donasi 

tayyorlangan vaqtdan tugallangan deb hisoblanadi. Diniy mazmundagi materiallarni qonunga 

xilof ravishda saqlash deganda, yuqorida koʻrsatilgan materiallar aybdorning egaligida boʻlishi 

(choʻntagida, binoda, xufiya va boshqa joyda) va tarqatish maqsadida saqlanishi tushuniladi. 

Diniy mazmundagi materiallarni qonunga xilof ravishda saqlash uzoqqa choʻzilgan jinoyat 

hisoblanadi va qilmish toʻxtatilganda yoki aybdor aybini boʻyniga olib kelganida tugallangan 

hisoblanadi. Agar aybdor bunday materiallarni uchinchi shaxslarga bersa, qilmish tahlil 

etilayotgan jinoyat obyektiv tomonining boshqa shakli – gʻayriqonuniy ravishda tarqatish, deb 

topiladi. Diniy mazmundagi materiallarni qonunga xilof ravishda Oʻzbekiston Respublikasiga 

olib kirish ushbu materiallarni xorijdan mamlakatimiz hududiga qonunda belgilangan tartibni 

buzib, tarqatish maqsadida olib kirilishida ifodalanadi. 

Xorijda chop etilgan diniy mazmundagi materiallarni olib kelish va tarqatish huquqiga 

ularning mazmuni qonunda belgilangan tartibda ekspertiza qilinganidan keyin faqat diniy 

tashkilotlarni boshqarish boʻyicha markaziy idoralar egadir (Oʻzbekiston Respublikasining 

«Vijdon erkinligi va diniy tashkilotlar toʻgʻrisida»gi Qonuni, 19-modda). 

Diniy mazmundagi materiallarni qonunga xilof ravishda Oʻzbekiston Respublikasiga olib 

kirish jinoyatning mazkur predmetlari respublika davlat chegarasidan oʻtkazilgan va aybdorda 

ularni tarqatish maqsadi aniqlangan paytdan boshlab tugallangan jinoyat sifatida eʼtirof etiladi.  

Diniy mazmundagi materiallarni qonunga xilof ravishda tarqatish ularni uchinchi 

shaxslar foydasiga har qanday shaklda (sotish, uylarning eshigi tagiga tashlab ketish, koʻchada 

tarqatish va h.k.) berish yoki ularning mazmunini yetkazish (varaqalar osish, ommaviy axborot 

vositalarida chop etish, auditoriyalarda chiqishlar qilish, elektron pochtadan foydalanish va 

boshqalar)da ifodalanadi. Diniy mazmundagi materiallarni qonunga xilof ravishda tarqatish 

ushbu materiallar yoki ularning mazmuni bir shaxsga oshkor qilingan paytdan tugallangan 

hisoblanadi. [1; b.27.]. 

JK 13-moddasida jinoyat qonunining vaqt boʻyicha amal qilishi belgilangan boʻlib, unga 

koʻra qilmishning jinoiyligi va jazoga sazovorligi ana shu qilmish sodir etilgan vaqtda amalda 

boʻlgan qonun bilan belgilanadi. Agar ushbu Kodeks moddasida harakat yoki harakatsizlik sodir 

qilgan payti jinoyat tamomlangan payt deb hisoblangan boʻlsa, ijtimoiy xavfli qilmish bajarilgan 

payt jinoyat sodir qilingan vaqt deb topiladi. Agarda ushbu Kodeks moddasida jinoiy oqibat yuz 

berishi bilan jinoyat tamom boʻlgan deb hisoblangan boʻlsa, jinoiy oqibat yuz bergan payt 

jinoyat sodir etish vaqti deb topilishi belgilangan.  

Mazkur yoʻnalishdagi jinoyatning subyektiv belgilari deganda uning subyekti va 

subyektiv tomoniga oid belgilar tushuniladi.  

Anʼanaga koʻra, ushbu jinoyatning subyektiv belgilarini jinoyatning subyektidan boshlab 

koʻrib chiqish maqsadga muvofiq. 

Ushbu jinoyatning subyekti Oʻzbekiston Respublikasi JKning 17-moddasiga koʻra,  

16 yoshga toʻlgan, aqli raso, jismoniy shaxs hisoblanadi. 

Sh.Yo.Abduqodirov qayd etganidek, “Jinoiy javobgarlik yoshi qonun chiqaruvchi 

tomonidan ixtiyoriy ravishda belgilanmaydi, balki shaxsning ruhiy-fiziologik, ijtimoiy-ruhiy 

oʻsish darajasini, shuningdek, kriminologik mezonlarini eʼtiborga olgan holda qabul qilinadi. 

Mazkur xususiyatlarning yigʻindisi insonning jinoyat qonunida belgilangan yoshga yetishi, 

uning mazkur yoshdan boshlab Jinoyat kodeksida jinoiy qilmish kabi taqiqlangan xatti-

harakatlarning ijtimoiy xavfliligini tushuna olishidan dalolat beradi” [8; b.79.]. 

Ushbu jinoyatning subyekti 16 yoshga toʻlgan, aqli raso jismoniy shaxs boʻladi. Agarda 

mansabdor shaxs oʻzining xizmat vakolatlaridan foydalanib, diniy mazmundagi materiallarni 

tarqatish maqsadida qonunga xilof ravishda tayyorlagan, saqlagan, Oʻzbekiston Respublikasi 

hududiga olib kirgan boʻlsa, qilmish holatlaridan kelib chiqib, JK 205- (Hokimiyat yoki mansab 

vakolatini suiisteʼmol qilish) yoki 206- (Hokimiyat yoki mansab vakolati doirasidan chetga 

chiqish) moddasi bilan javobgarlikka tortiladi.  

Jinoyat tarkibining subyektiv tomoni belgilarini toʻgʻri va aniq belgilash – huquqni 

muhofaza qiluvchi organlarning amaldagi qonun hujjatlarida mustahkamlangan soʻzsiz 

majburiyati hisoblanadi. Darhaqiqat, Oʻzbekiston Respublikasi JPKning 22-moddasida 

surishtiruvchi, tergovchi, prokuror va sud jinoyat yuz berganligini, uning sodir etilishida kim 

aybdorligini, shuningdek u bilan bogʻliq barcha holatlarni aniqlashi shartligi koʻrsatilgan. [10] 

JPKning 82-moddasida esa ishni ayblov xulosasi bilan sudga yuborish va ayblov hukmi 

chiqarish uchun isbotlanishi lozim boʻlgan holatlar keltirilgan boʻlib, ularning bittasi jinoyat 

toʻgʻri yoki egri qasd bilan yoxud beparvolik yoki oʻz-oʻziga ishonish oqibatida sodir etilganligi, 

jinoyatning sabablari va maqsadlarini tavsiflovchi holatlar hisoblanadi. 

Jinoyatning subyektiv tomoni aybdorning oʻz harakatlari va ularning oqibatlariga qasd 

yoki ehtiyotsizlik koʻrinishidagi ruhiy munosabatini aks ettiradi. Bundan tashqari, jinoyatning 

subyektiv tomoni jinoiy faoliyatning motivi va maqsadini, aybdorning ruhiy holati 

(dargʻazabligi, bosiqligi va sh.k.)ni oʻz ichiga oladi. Jinoyatning subyektiv tomoni jinoyat 

tarkibining elementi sifatida aybdorning ruhiy faoliyatini, ayb shaklini tavsiflovchi belgilarni 

qamrab oladi. Ayb – bu shaxsning oʻzi sodir etgan ijtimoiy xavfli qilmish va uning oqibatlariga 

qasd yoki ehtiyotsizlik koʻrinishidagi ruhiy munosabatidir. 

Subyektiv tomondan JK 244-3moddasida nazarda tutilgan jinoyat toʻgʻri qasd bilan 

sodir etiladi, shaxs ushbu modda dispozitsiyasida nazarda tutilgan gʻayriqonuniy harakatlarni 

sodir etayotganini anglaydi va diniy mazmundagi materiallarni tarqatishni xohlaydi. Diniy 

mazmundagi materiallarni qonunga xilof ravishda tayyorlash, saqlash yoki Oʻzbekiston 

Respublikasi hududiga olib kirish hollarida tahlil etilayotgan jinoyat subyektiv tomonining 

zaruriy belgisi tarqatish maqsadining mavjudligi hisoblanadi. Aybdorda bunday maqsadning 

boʻlganligidan bir qator obyektiv omillar, xususan, tayyorlanayotgan, saqlanayotgan yoki olib 

kirilayotgan diniy mazmundagi materiallarning miqdori, shuningdek, tayyorlash usuli va h.k.lar 

dalolat beradi. Shaxsda diniy adabiyot muayyan bir turining ancha koʻp miqdorda va ajralgan 

holda saqlanishi shaxsda mazkur adabiyotni tarqatish maqsadi mavjudligidan dalolat beradi. 

Shaxsda diniy mazmundagi materiallarni tarqatish maqsadi yoʻqligi koʻrsatilgan materiallarni 

tayyorlash, saqlash yoki respublika hududiga olib kirish uchun JK 244-3- moddasi boʻyicha 

javobgarlikni istisno qiladi. Qilmishning motivlari turlicha boʻlishi mumkin va ular jinoyatning 

kvalifikatsiyasiga taʼsir koʻrsatmaydi [1; b.30.]. 

Masalan: 2024-yil 25-iyun kuni Oʻzbekiston Jinoyat ishlari boʻyicha sudi tomonidan 

koʻrilgan ish boʻyicha, fuqaro X.N ismli shaxs muqaddam diniy mazmundagi materiallarni 

qonunga xilof ravishda saqlab, tarqatganligi uchun maʼmuriy jazo qoʻllanilgan boʻlsada, bundan 

oʻziga toʻgʻri xulosa chiqarmasdan, 2024 yil mart oyi davomida oʻzining “Red-mi Note 9” 

rusumli uyali telefon apparati orqali “Telegramm” ijtimoiy tarmogʻidagi “N.T” nomli profilidan 

“Gap joʻralar” nomli Telegramm guruhidagi “Muhammad” nomli profil foydalanuvchisi va 

boshqa foydalanuvchilariga diniy mazmundagi turli mavzularda aytilgan Isoqjon Begmatov, 

Maʼmurjon domla, Abror Muxtor Aliy va notanish shaxslarning oʻzbek va arab tilidagi maʼruza, 

nashida va qoʻshiqlarini audio va videofayl shaklda yuborib, kuzatuvchilariga tarqatgan. 

Oʻtkazilgan sudga oid dinshunoslik ekspertizasining 2024-yil 9-martdagi IG-299-sonli 

xulosasiga koʻra, taqdim etilgan “Leadisk” nomli disk xotirasidagi fayllarda Isoqjon Begmatov, 

Maʼmurjon domla, Abror Muxtor Aliy va notanish shaxslarning oʻzbek va arab tilidagi maʼruza, 

nashida va qoʻshiqlari mavjudligi, ushbu materiallar diniy mazmunda ekanligi koʻrsatilgan. 

Sudda soʻroq qilingan sudlanuvchi X.N ismli shaxsoʻz aybiga toʻliq iqrorlik bildirib, dastlabki 

tergovda bergan koʻrsatuvlarini tasdiqlab, jinoyat ishlari boʻyicha Oʻzbekiston tuman sudining 

2023-yil dekabrdagi qaroriga koʻra, “Telegram” ijtimoiy tarmogʻidan “X.N” nomli profili orqali 

Hindistoniy, Alijon qori, Azizxon domla, Rustamjon domlaga tegishli boʻlgan diniy mazmundagi 

maʼruza va videolarni, shuningdek nashida-salovatlarni tarqatib, joylab kelayotganligi sababli 

unga nisbatan MJtKning 1842-moddasi bilan maʼmuriy jarima jazosi tayinlanganligini, shundan 

keyin oʻzining “Redmi Note 9” rusumli telefoniga ochilgan “X.N” nomli Telegramm profilidan 

tanishlariga diniy mazmundagi materilallarni yuborib turganligini, asosan “Gap joʻralar” nomli 

telegram guruhi foydalanuvchilariga, “Ismoilov”, “Qorakam”, “Muxammad aka”, “Akam!”nomli 

Telegramm profil foydalanuvchilariga audio va videofayl koʻrinishidagi diniy mazmundagi 

materiallarni tarqatib kelganligini, 2023-yil dekabr oyida maʼmuriy tartibda javobgarlikka 

tortilganida IIB xodimlari va sudda bu harakatlarni qayta sodir etganida, jinoiy javobgarlikka 

tortilishi toʻgʻrisida ogohlantirilganligini, 2023-yil dekabr oyidan keyingi tarqatgan diniy 

mazmundagi materiallarni tarqatish qonunga xilof ekanligini bilmaganligini, Isoqjon Begmatov, 

Maʼmurjon domla, Abror Muxtor Aliy kabi oʻzbek domlalarini diniy imomlar sifatida bilishini, 

ularning maʼruzalarini tarqatish ham qonuniy yoki noqonuniy ekanligini bilmasligini, ularni 

tarqatishga ruxsat bor yoki yoʻqligini bilmasligini, diniy materiallarni tarqatishning qonuniy 

tomonlarini ham bilmasligini, hozirda har qanday diniy mazmundagi maʼruza va materiallarni 

asl manbadan olib tarqatish mumkin emasligini tushunib yetganligini, kitob shaklida yoki 

elektron shakldagi diniy materiallarni tarqatishdan oldin Din ishlari boʻyicha qoʻmitaning 

ruxsatini olish kerakligini tushunib yetganligini, hozirda oʻziga toʻgʻri xulosa chiqarganligini, 

aybiga iqrorligini, qilmishidan pushaymonligini inobatga olib, jazodan ozod qilishni soʻragan. 

Sud, sudlanuvchi X.N ning ish boʻyicha aybi, uning aybiga toʻliq iqrorlik bildirib bergan 

koʻrsatuvidan tashqari, sudda muhokama qilingan ishdagi Oʻzbekiston tuman IIB TQX TChXTG 

tezkor vakilining bildirgisi (i.v. 3), X.N foydalanib kelgan “Red-mi Note 9” rusumli telefon 

apparatidagi “Telegram” ilovasidagi “N.Tolibovich” nomli profil orqali tarqatib kelingan 

maʼruza, videorolik, audio fayl hamda matn yozuvlarni koʻzdan kechirish va ashyoviy dalilni 

olish bayonnomasi va fotosuratlar (i.v. 10-17), dastlabki tushuntirish xatlari (i.v. 18-29, 39-40), 

M.Mamatqulovga tegishli “Red-mi” telefon apparatidagi “Telegram” ilovasida ochilgan 

“MUXAMMAD” nomli profildan kirilib, “Gap joʻralar” nomli guruhga X.N ning profilidan 

yuborilgan diniy mazmundagi materiallarni koʻzdan kechirish va diskka koʻchirib olish 

bayonnomasi va fotosuratlar (i.v. 32-38), sudga oid dinshunoslik ekspertizasining  

2024-yil 9-martdagi IG-299-sonli xulosasi (i.v. 53-55), maʼmuriy huquqbuzarlik toʻgʻrisidagi 

qaror (i.v. 58-60) hamda jinoyat ishida toʻplangan boshqa barcha dalillar majmui bilan toʻliq 

isbotlangan deb hisoblagan. Oʻzbekiston Respublikasi JK 2443-moddasi dispozitsiyasining 

mazmuniga koʻra, shunday qilmishlar uchun maʼmuriy jazo qoʻllanilganidan keyin bir yil 

davomida diniy mazmundagi materiallarni tarqatishning har qanday shakli jiniy javobgarlikka 

sabab boʻlishi nazarda tutilgan. Sud hukmida fuqaro X.N ismli shaxs Oʻzbekiston Respublikasi 

Jinoyat kodeksining 2443-moddasida nazarda tutilgan jinoyatni sodir etganlikda aybli deb 

topilib va unga ushbu modda bilan ish haqining 15 foizini davlat daromadi hisobiga ushlab 

qolgan holda 2 (ikki) yil muddatga axloq tuzatish ishlari jazosi tayinlangan.  

NATIJALAR 

Ushbu misoldan kelib chiqqan holda shuni taʼkidlash lozimki, diniy mazmundagi 

materiallarni qonunga xilof ravishda tayyorlash, saqlash, olib kirish yoki tarqatish jinoyatlari 

Oʻzbekiston Respublikasining Jinoyat kodeksida belgilangan jinoiy huquqiy jihatlar bilan 

tartibga solinadi. Ushbu jinoyatlar quyidagi jihatlarni oʻz ichiga oladi: 

1. Jinoyatning mohiyati: Diniy mazmundagi materiallarni qonunga xilof ravishda 

tayyorlash, saqlash, olib kirish yoki tarqatish, davlat xavfsizligi va ijtimoiy barqarorlikka tahdid 

solishi mumkin va bunday materiallar taqiqlanmagan boʻlishi lozim. Bunday harakatlar 

ekstremistik yoki radikal gʻoyalarni tarqatishga olib kelishi mumkin. 

2. Jinoyat uchun javobgarlik: Oʻzbekiston Respublikasi Jinoyat kodeksining  

244-3-moddasiga koʻra, diniy mazmundagi materiallarni qonunga xilof ravishda tayyorlash, 

saqlash, olib kirish yoki tarqatish bazaviy hisoblash miqdorining yuz baravaridan ikki yuz 

baravarigacha miqdorda jarima yoki uch yilgacha axloq tuzatish ishlari bilan jazolanadi.[11]. 

3. Maʼmuriy javobgarlik: Diniy mazmundagi materiallarni qonunga xilof ravishda 

tayyorlash yoki tarqatish maqsadida amalga oshirilgan harakatlar uchun maʼmuriy jazo 

qoʻllanilishi mumkin. Agar bunday qilmishlar maʼmuriy jazo qoʻllanilganidan keyin takrorlansa, 

jinoiy javobgarlikka sabab boʻladi. [11]. 

4. Jazo: Oʻzbekiston Respublikasi Maʼmuriy javobgarlik toʻgʻrisidagi kodeksning  

184-2-moddasi sanksiyasiga koʻra fuqarolar uchun jarima miqdori BHMning 20 baravaridan 

100 baravarigacha, mansabdor shaxslar uchun esa BHMning 50 baravaridan 150 baravarigacha 

belgilangan. [11]. 

5. Qonunni bilmaslik: Qonunni bilmaslik javobgarlikdan ozod qilmaydi, yaʼni har bir 

shaxs qonunlarni bilishi va ularga amal qilishi kerak. 

Ushbu jihatlar diniy mazmundagi materiallarni qonunga xilof ravishda tayyorlash, 

saqlash, olib kirish yoki tarqatish bilan bogʻliq jinoyatlarning jinoiy huquqiy jihatlarini 

belgilaydi va davlat xavfsizligini taʼminlashga qaratilgan chora-tadbirlarni koʻrsatadi. 

Jinoyatlarni kvalifikatsiya qilish davlatning huquqni muhofaza qilish organlari jinoyat 

qonunini qoʻllash jarayonida hal qiladigan markaziy masalalardan biridir. Uning mohiyatini 

qilmishni jinoyat huquqi nuqtai nazaridan baholash tashkil etadi. Ilmiy adabiyotlarda 

jinoyatlarni kvalifikatsiya qilish nazariyasi bilan amalda jinoyatlarni kvalifikatsiya qilish 

oʻrtasidagi farq toʻgʻri koʻrsatilgan. Bunda taʼkidlanishicha, “nazariy qoidalarda jinoyatlarning 

turlarini kvalifikatsiya qilish jinoiy-huquqiy normalarni tavsiflash doirasida hamda ularning 

sodir etilishiga xos tipik vaziyatlarda umumlashgan holda aks ettiriladi. Jinoyatlarni amaliyotda 

kvalifikatsiya qilishda esa individual koʻrinishda namoyon boʻladigan qilmishning istisnosiz 

barcha aniqlangan va isbotlangan haqiqiy holatlari, ularga xos xususiyatlar va nozik jihatlar 

inobatga olinadi” [12; b.11.]. 

Ushbu qoida jinoyatlar majmuiga ham toʻligʻicha taalluqlidir, zero u qatʼiyroq huquqiy 

oqibatlar kelib chiqishi mumkinligini belgilab bergani bois toʻgʻri kvalifikatsiyaning ahamiyati 

nazariy darajada ham, amaliy faoliyatda ham kuchayib boradi. 

Jinoyatlarni kvalifikatsiya qilishning nazariy va amaliy darajalari mavjudligi jinoyatlarni 

kvalifikatsiya qilish qoidalarining umumiy, maxsus va yakka turlarga tasniflanishini belgilab 

berdi.[ 13; b.3.]. Ayni vaqtda jinoyatlarni kvalifikatsiya qilish qoidalari jinoyat qonunining 

oʻzida, Oʻzbekiston Respublikasi Oliy sudi Plenumining rahbariy qarorlarida nazarda tutilgan 

ushbu qoidalarni qoʻllashning muayyan yoʻllari, shuningdek boshqa sud amaliyotida va jinoyat 

huquqi nazariyasida ishlab chiqilgan usullar sifatida ifodalanib, “ularning xususiyati shundaki, 

ular birgalikda jinoyat qonunida ham, jinoyat huquqi nazariyasining biror mustaqil boʻlimida 

ham jamlanmagan va yuridik fan ushbu tarmogʻining ayrim qoidalariga nisbatan koʻrib 

chiqiladi”[12; b.266.], deya toʻgʻri taʼkidlanadi. 

Shuningdek taʼkidlash lozimki, jinoyat tarkibining qoʻshimcha belgilari, qonunda 

yozilishiga qarab, turlicha ahamiyat kasb etadi. Ushbu belgilar jinoyatning asosiy tarkibida 

zaruriy belgi sifatida, shuningdek, yengillashtiruvchi, ogʻirlashtiruvchi yoki alohida 

ogʻirlashtiruvchi tarkiblarida kvalifikatsiyalovchi belgi sifatida nazarda tutilgan boʻlishi ham 

mumkin. 

Bugungi kunda dunyo boʻylab diniy ekstremizm va radikalizm tahdidlari kuchaydi. Bu 

jarayon internet va ijtimoiy tarmoqlar orqali tarqatilayotgan noqonuniy diniy mazmundagi 

materiallar tufayli yanada murakkablashmoqda. Oʻzbekiston ham ushbu muammoga qarshi 

kurashni kuchaytirish yoʻlida qator chora-tadbirlarni amalga oshirmoqda. Oʻzbekiston 

Respublikasi Maʼmuriy javobgarlik toʻgʻrisidagi kodeksning 184-2-moddasi hamda Oʻzbekiston 

Respublikasi Jinoyat kodeksining 244-3-moddasida diniy mazmundagi materiallarni qonunga 

xilof ravishda tayyorlash, saqlash yoki tarqatish jinoyati uchun javobgarlik belgilangan.  

Diniy mazmundagi materiallarni qonunga xilof ravishda tayyorlash, saqlash, olib kirish 

yoki tarqatishning sodir etilish usullari quyidagicha tasniflanishi mumkin. Ushbu usullar 

Oʻzbekiston Jinoyat kodeksi va xalqaro huquqiy tajriba asosida oʻrganiladi. 

1. Bosma materiallarni noqonuniy tayyorlash 

Asos: Qonunga xilof diniy mazmunni oʻz ichiga olgan kitoblar, bukletlar yoki jurnallarni 

maxfiy bosmaxonalarda ishlab chiqarish. 

Jinoyatning mohiyati: Matbaa xizmatlaridan noqonuniy foydalanish va qonun bilan 

taqiqlangan materiallarni tarqatish niyati. 

2. Elektron vositalar orqali tarqatish 

Asos: Ijtimoiy tarmoqlar, veb-saytlar yoki messenjerlar orqali taqiqlangan diniy 

mazmunni keng ommaga tarqatish. 

Jinoyatning mohiyati: Onlayn platformalardan foydalanib din bilan bogʻliq gʻoyalarni 

ommalashtirish. 

3. Chet eldan olib kirish 

Asos: Chegara punktlari orqali diniy mazmundagi materiallarni mamlakat hududiga 

noqonuniy olib kirish. 

Jinoyatning mohiyati: Chegara qonunchiligini buzish. 

4. Qoʻlbola usullarda material tayyorlash 

Asos: diniy gʻoyalarga asoslangan qoʻlda yozilgan varaqlar, eslatmalar yoki boshqa 

materiallarni ishlab chiqarish va tarqatish. 

Jinoyatning mohiyati: Oddiy vositalardan foydalanib qonunbuzarlikka qoʻl urish. 

5. Jamoat joylarida targʻibot qilish 

Asos: Ommaviy yigʻinlar, masjidlar yoki boshqa jamoat joylarida diniy mazmundagi 

taqiqlangan materiallarni tarqatish yoki targʻib qilish. 

Jinoyatning mohiyati: Jamoat joylaridan foydalangan holda noqonuniy diniy faoliyatni 

kengaytirish. 

6. Dasturiy taʼminotlardan foydalanish 

Asos: Maxsus ilovalar, fayllar yoki kompyuter dasturlari orqali diniy gʻoyalarni tarqatish. 

Jinoyatning mohiyati: Zamonaviy texnologiyalardan noqonuniy maqsadlarda 

foydalanish. 

7. Mobil aloqa orqali xabar tarqatish 

Asos: SMS yoki messenjerlar orqali diniy mazmunni shaxsiy aloqalar orqali tarqatish. 

Jinoyatning mohiyati: Maxfiylikni taʼminlash maqsadida texnologik vositalardan 

foydalanish. 

8. Materiallarni saqlash va keyinchalik tarqatish 

Asos: Diniy mazmundagi noqonuniy materiallarni turli joylarda (masalan, uyda yoki 

omborxonalarda, shaxsning oʻziga tegishli boʻlgan axborot texnika vositalarida) yashirincha 

saqlash. 

Jinoyatning mohiyati: Materiallarni qonunga xilof ravishda kelajakda tarqatish niyati 

bilan saqlash. 

10. Oʻsmirlar va yoshlarni jalb qilish 

Asos: Yoshlar orasida diniy mazmundagi materiallarni tarqatish yoki radikal targʻibot 

oʻtkazish. 

Jinoyatning mohiyati: Yoshlarni oʻz maqsadlariga jalb qilish va taʼsir koʻrsatish. 

Jinoyat sodir etish vositalari: Zamonaviy texnologiyalar, ijtimoiy aloqalar va chet el 

vositalaridan foydalanish. 

11. Tugallanmagan mahsulotlarni tarqatish 

Asos: Tushunchalarga zid diniy qoidalarni qoʻllash maqsadida notoʻliq mahsulotlarni 

targʻib qilish. 

Huquqiy asos: Foydalanuvchilarni chalgʻitishga qaratilgan harakatlar. 

12. Tasodifiy foydalanuvchilarga joʻnatish 

Asos: Elektron pochta yoki boshqa kanallar orqali noqonuniy materiallarni ommaviy 

joʻnatish. 

Huquqiy asos: Aloqa xizmatlarini noqonuniy foydalanish. 

Maʼnaviy xavf: Jamiyatda millatlararo va dinlararo nizolarni kuchaytirish. 

Bu usullarning har biri boʻyicha aniqlangan jinoyatlar maxsus tekshiruv va ekspertiza 

asosida baholanadi va tegishli jazo belgilanadi. 

Diniy materiallarni qonunga xilof tarqatishning amaliy misollari quyidagilarni oʻz ichiga 

oladi: 

1. Radikal diniy materiallar tarqatilishi: Baʼzi shaxslar yoki guruhlar diniy ekstremizm 

gʻoyalarini yoyish maqsadida radikal materiallarni tarqatishadi. Bu materiallar koʻpincha 

qonuniy nazoratdan oʻtmaydi va jamiyatda diniy ziddiyatlarni keltirib chiqarishi mumkin. 

2. Diniy nashrlar va broshyuralar: Qonuniy ruxsat olmadan diniy nashrlar, maqolalar 

yoki broshyuralar tarqatilishi. Bunday materiallar koʻpincha boshqa din vakillariga nisbatan 

nafrat va tajovuzni targʻib qiladi. [11]. 

3. Diniy maʼruzalar va videolar: Internet orqali yoki jamoat joylarida diniy maʼruzalar va 

videolarni tarqatish, agar ular qonuniy ekspertizadan oʻtmagan boʻlsa, qonunga xilof 

hisoblanadi. Bunday materiallar koʻpincha ekstremistik gʻoyalarni oʻz ichiga oladi. [15]. 

4. Diniy materiallarni noqonuniy olib kirish: Oʻzbekiston hududiga diniy materiallarni 

qonunga xilof ravishda olib kirish holatlari. Bunday holatlar koʻpincha bojxona nazoratidan 

oʻtmaydi va jinoiy javobgarlikka olib kelishi mumkin. [11]. 

Ushbu misollar diniy materiallarni qonunga xilof ravishda tarqatishning turli jihatlarini 

koʻrsatadi. 

Oʻzbekiston Respublikasining “Vijdon erkinligi va diniy tashkilotlar toʻgʻrisida”  Qonuni, 

05.07.2021-yildagi OʻRQ-699-son qonuning 10-modda. Diniy mazmundagi materiallar, ularni 

tayyorlash, olib kirish va tarqatish 

Diniy mazmundagi materiallar diniy taʼlimotning aqidaviy asoslarini, tarixini, diniy 

taʼlimot mafkurasini va sharhlarni, turli diniy taʼlimotlarning marosimlar oʻtkazish amaliyotini, 

shuningdek alohida shaxslarning, tarixiy faktlar va hodisalarning diniy nuqtai nazardan 

bahosini aks ettiruvchi kitoblar, risolalar, jurnallar, gazetalar, varaqalar, boshqa bosma 

nashrlar, belgilar, predmetlar, ramzlar, audiovizual asarlar (tele-, kino- va videofilmlar, kliplar, 

konsert dasturlarining yozuvlari, multfilmlar va boshqalar), elektron axborot tashuvchilardan 

(disketlar, CD, DVD disklari, oʻrnatilgan va yechib olinadigan xotira kartalari, Internet jahon 

axborot tarmogʻida joylashtirilgan materiallar va boshqalar) iboratdir. 

Oʻzbekiston Respublikasi hududida diniy mazmundagi materiallarni tayyorlash, olib 

kirish va tarqatish jamiyatda konfessiyalararo totuvlik hamda diniy bagʻrikenglik buzilishiga 

olib keladigan, diniy zoʻravonlik va boshboshdoqlikka chorlaydigan gʻoyalar hamda qarashlar 

tarqalishining oldini olish maqsadida dinshunoslik ekspertizasining ijobiy xulosasi olinganidan 

keyin amalga oshiriladi. 

Diniy mazmundagi materiallarni tayyorlash, olib kirish va tarqatish tartibi Oʻzbekiston 

Respublikasi Vazirlar Mahkamasi tomonidan belgilanadi. [17]. 

Oʻzbekiston Respublikasi Vazirlar Mahkamasining 14.04.2022 yildagi 180-son qarori 

bilan tasdiqlangan “Diniy mazmundagi materiallarni tayyorlash, olib kirish va tarqatish hamda 

dinshunoslik ekspertizasini oʻtkazish tartibi toʻgʻrisida NIZOM” da Materiallarni Oʻzbekiston 

Respublikasi hududida tarqatish boʻyicha quyidagicha tartib belgilangan. 

13-bandi. Materiallarni Oʻzbekiston Respublikasi hududida tarqatish yuridik va jismoniy 

shaxslar tomonidan turgʻun savdo shoxobchalari orqali fiskal xotirali nazorat-kassa 

mashinalari, qonunchilik hujjatlarida nazarda tutilgan hollarda esa onlayn nazorat-kassa 

mashinalari yoki virtual kassa, toʻlov terminallarini qoʻllash va pul tushumlarini qonunchilik 

hujjatlarida belgilangan tartibda bankka inkassatsiya qilish (banklarga topshirish) yoʻli bilan 

yoxud onlayn toʻlov tizimlari orqali amalga oshiriladi. 

14-bandi. Oʻzbekiston Milliy kutubxonasi, axborot-kutubxona va axborot-resurs 

markazlari, davlat boshqaruvi organlari, xoʻjalik birlashmalari kutubxonalari, shuningdek, 

boshqa kutubxonalar, veb-saytlar tahririyatlari va jismoniy shaxslar tomonidan ijobiy xulosa 

olmasdan, xorijda tayyorlangan materiallarni aholiga umumiy foydalanish uchun taqdim etish 

taqiqlanadi. 

15-bandi. Vakolatli organ materiallarni noqonuniy tayyorlash, olib kirish va tarqatish 

holatlarini aniqlash va oldini olish maqsadida doimiy ravishda nazorat tadbirlarini oʻtkazadi va 

natijasi boʻyicha hujjatlarni koʻrib chiqish uchun huquqni muhofaza qiluvchi organlarga taqdim 

qiladi. [18]. 

XULOSA 

Diniy mazmundagi materiallar tayyorlash, olib kirish va tarqatish jamiyatda 

konfessiyalararo totuvlik hamda diniy bagʻrikenglik buzilishiga olib keladigan, diniy 

zoʻravonlik va boshboshdoqlikka chorlaydigan gʻoyalar hamda qarashlar tarqalishining oldini 

olish maqsadida dinshunoslik ekspertizasining ijobiy xulosasi olingandan keyin amalga 

oshiriladi.[16]. Diniy mazmundagi materiallar diniy taʼlimotning aqidaviy asoslarini, tarixini, 

diniy taʼlimot mafkurasini va sharhlarni, turli diniy taʼlimotlarning marosimlar oʻtkazish 

amaliyotini, shuningdek, alohida shaxslarning, tarixiy faktlar va hodisalarning diniy nuqtai 

nazardan bahosini aks ettiruvchi kitoblar, risolalar, jurnallar, gazetalar, varaqalar, boshqa 

bosma nashrlar, belgilar, predmetlar, ramzlar, audiovizual asarlar (tele, kino va videofilmlar, 

kliplar, konsert dasturlarining yozuvlari, multfilmlar va boshqalar), elektron axborot 

tashuvchilar (disketlar, CD, DVD disklari, oʻrnatilgan va yechib olinadigan xotira kartalari, 

Internet jahon axborot tarmogʻida joylashtirilgan materiallar va boshqalar deb tushunish lozim.  

Mazkur jinoyatlarga nisbatan javobgarlikni belgilashda obyektiv va subyektiv tomon 

belgilarining zarurligi, kvalifikatsiya qilishda motiv va maqsadning zaruriyligi hamda yangi 

texnologiyalarga asoslangan holda boshqa sodir etish usullarini aniqlashtirish lozim. Ushbu 

diniy mazmundagi materiallarni qonunga xilof ravishda tayyorlash, saqlash, olib kirish hamda 

tarqatish jinoyatlarida “qonunga xiloflik” tushunchasini oydinlashtirish hamda mamlakatimiz 

fuqarolariga rasmiy tarzda qonunchilikda belgilangan tizim tushuntirish lozim.  

Adabiyotlar/Литература/References: 

1. M.X.Rustamboyev., Jinoyat huquqi 5-tom.2018 y. 26-27, 30 b. https://renessans-
edu.uz/files/books/2024-12-01-06-02-23_82a6498df108f4e4b48c55eac2f64a7e.pdf 

2. Rustamboev M.H. O‘zbekiston Respublikasi Jinoyat huquqi kursi. Tom I. Jinoyat haqida 
ma’lumot. Darslik. 2-nashr, to‘ldirilgan va qayta ishlangan – T.: O‘zbekiston Respublikasi 
Milliy Gvardiyasi Harbiy-texnika instituti, 2018 – B-163.  

3. Rustamboyev M.H. O‘zbekiston Respublikasi jinoyat huquqi kursi. I tom. Maxsus qism. 
Jinoyat to‘g‘risida ta’limot: Darslik. – T.: ILM ZIYO, 2011. – B. 139. 

4. Якубов А.С. Учение о преступлении по законодательству Республики Узбекистан. – 
Ташкент, 1995. – С. 55. 

5. Usmonaliyev M. Jinoyat huquqi. Umumiy qism. Oliy o‘quv yurtlari uchun darslik. —T., 
«Yangi asr avlodi», – 2010. – B. 161. 

6. Уголовное право России. Общая часть. /Под ред. Н.Ф.Кузнецовой и И.М.Тяжковой. -
М.: Зерцало, 2005. – 213, 246 с 

7. Уголовное право. Часть общая. Часть Особенная. Учебник. / Под ред. Н.И.Ветрова, 
Ю.И.Ляпунова. - М.: Юриспруденция, 2007. – 103, 121 с. 

8. Abduqodirov Sh.Yo. Qonunga xilof tadbirkorlik bilan bog‘liq jinoyatlar uchun javobgarlik 
muammolari (jinoyat-huquqiy va kriminologik jihatlari). Yuridik fanlar nomzodi ilmiy 
darajasini olish uchun yozilgan dissertatsiya. – Toshkent: TDYuI, 2006. –79 b. 

9. O‘zbekiston Respublikasining Jinoyat kodeksiga sharhlar. – Toshkent: Adolat, 1997. – 31 b. 
10. A.Sabirov, K.Ismoilov, G.Mirahmadova., O‘zbekiston Respublikasi jinoyat-protsessual 

qonuning vazifalari. 2023 y. https://in-academy.uz/index.php/EJLFAS/article/view/ 
18893 

11. Diniy mazmundagi materiallarni qonunga xilof ravishda tarqatish javobgarlikka sabab 
bo‘ladi. https://adu.uz/uz/news/article/2759 

12. Гаухман Л.Д. Квалификatsiя преступлений: закон, теория, практика. – М., 2001. – С.11. 
13. Matlyubov B. B. Jinoyatlar majmui: kvalifikatsiya qilish: O‘quv qo‘llanma. – T.: O‘zbekiston 

Respublikasi IIV  Akademiyasi, 2008. – B 3. 
14. Гаухман Л.Д. Квалификatsiя преступлений: закон, теория, практика. – М., 2001. – С. 

266. 
15. YouTube](https://www.youtube.com/watch?v=Ce2Q222gqeo 
16. (https://daryo.uz/2024/03/11/din-ishlari-boyicha-qomita-fuqarolardan-shubhali-diniy-

mazmundagi-materiallarni-tarqatmaslikni-soramoqda). 

https://renessans-edu.uz/files/books/2024-12-01-06-02-23_82a6498df108f4e4b48c55eac2f64a7e.pdf
https://renessans-edu.uz/files/books/2024-12-01-06-02-23_82a6498df108f4e4b48c55eac2f64a7e.pdf
https://in-academy.uz/index.php/EJLFAS/article/view/18893
https://in-academy.uz/index.php/EJLFAS/article/view/18893
https://adu.uz/uz/news/article/2759
https://www.youtube.com/watch?v=Ce2Q222gqeo
https://daryo.uz/2024/03/11/din-ishlari-boyicha-qomita-fuqarolardan-shubhali-diniy-mazmundagi-materiallarni-tarqatmaslikni-soramoqda
https://daryo.uz/2024/03/11/din-ishlari-boyicha-qomita-fuqarolardan-shubhali-diniy-mazmundagi-materiallarni-tarqatmaslikni-soramoqda


SCIENCEPROBLEMS.UZ-Ijtimoiy-gumanitar fanlarning dolzarb muammolari № S/4 (5) – 2025  

 

248 

17. O‘zbekiston Respublikasining “Vijdon erkinligi va diniy tashkilotlar to‘g‘risida”  Qonuni, 
05.07.2021 yildagi O‘RQ-699-son. https://lex.uz/docs/-5491534  

18. O‘zbekiston Respublikasi Vazirlar Mahkamasining qarori, 14.04.2022 yildagi 180-son., 
Diniy mazmundagi materiallarni tayyorlash, olib kirish va tarqatish hamda dinshunoslik 
ekspertizasini o‘tkazish tartibi to‘g‘risida NIZOM, 4-bobi, 13-15-bandlari; 
https://lex.uz/uz/docs/-5957921  

 
 

https://lex.uz/docs/-5491534
https://lex.uz/uz/docs/-5957921


 

295 

 

 

 

SCIENCEPROBLEMS.UZ 
 

IJTIMOIY-GUMANITAR FANLARNING DOLZARB 

MUAMMOLARI 
 

№ S/4 (5) – 2025 

 
АКТУАЛЬНЫЕ ПРОБЛЕМЫ СОЦИАЛЬНО-

ГУМАНИТАРНЫХ НАУК 
 
 

ACTUAL PROBLEMS OF HUMANITIES AND SOCIAL SCIENCES 

 
 

“Ijtimoiy-gumanitar fanlarning dolzarb 

muammolari” elektron jurnali 2020-yil  

6-avgust kuni 1368-sonli guvohnoma bilan 

davlat ro‘yxatiga olingan. 

Muassis: “SCIENCEPROBLEMS TEAM” 

mas’uliyati cheklangan jamiyati 

 

Tahririyat manzili: 

100070. Toshkent shahri, Yakkasaroy 

tumani, Kichik Beshyog‘och ko‘chasi, 

70/10-uy. Elektron manzil: 

scienceproblems.uz@gmail.com 

Bog‘lanish uchun telefon: 

(99) 602-09-84 (telegram). 
 

mailto:scienceproblems.uz@gmail.com

